
2016-imi Nunanut allanut tunngasutigut naalakkersuinikkut ingerlatsineq pillugu 

nassuiaat. 

(Inuussutissarsiornermut, Suliffeqarnermut Niuernermut Nunanullu Allanut Naalakkersuisoq 

 

Siullermik Naalakkersuisut qutsavigerusuppakka manna nassuiaat sukumiisoq pillugu. 

 

Demokraatini naliginnaasumik isigalugu nunanut allanut tunngasut eqqarsaatigalugit  Inatsisartut 

aamma ataatsimiititaliatta assigiinngitsut Naalakkersuisullu suleqatigiilluarnerat 

iluarisimaaqaarput.  Suleqatigiinneq tamanna assersuutissatsialaavoq, partii 

sorliugaluaruttaluunniit suleqatigiillaqqissugut pineqartillugu tamatta ataatsimoorluta 

soqutisarput; nunarput asangaangarput. 

 

Nunani allaniikkaangatta immitsinnut tapersersoqatigiillaqqittarpugut aamma 

suleqatigiilluartarpugut Kalaallit Nunaat kusanarnerpaamik takutikkusullugit. Tamanna pillugu 

tamassinnut qujanaq.  

 

Tassunga assersuutaalluarsinnaasoq pitsaasoq tassaavoq Naalakkersuisuni Inatsisartunilu 

isumaqatigiissutigilluinnaratsigu amerikamiut Pituffimmiinnerat kalaallinut iluaqutaasariaqartoq. 

Amerikamiut ersarissumik tamanna pillugu kalaallit aallartitaannit aggustip naalernerani USA-

mut tikeraartunit paasitinneqarnikuupput. Isumaqatigiissutigaarput  piumasaqaatigut 

naapertuuttut aamma qularinngilara isumaqatigiilluta sassarnerput USA-p iluarisimassagaa 

aamma taamaasilluta nukittunerujussuusarpugut.  

 

Aamma kitaani eqqaamiutsinnik - USA-mik Canadamillu -  suleqateqarnerput ukiuni kingullerni  

initunerujartorsimavoq aamma Demokraatini naatsorsuutigaarput, tamanna ukiut tulliuttut 

ingerlanerani annertusiartorumaartoq.  

Washington DC-mi aallartitaqarneq tamatumunnga ilapittuutaasariaqarpoq. Pingaaruteqarpoq 

sulissutigiuassagatsigu niuerfinnut nutaanut appakaannissarput aamma uani 

pingaarutilerujussuuvoq eqqaamiutsinnik suleqateqallaqqissinissarput aamma 

niueqateqarnissarput uangutsinnut nunanut qanittunik soorlu USA-tut Canadatullu ittunik.  

Aamma pingaarutilerujussuuvoq ilinniartitaaneq eqqarsaatigalugu suleqatigiillaqqinnissarput, 

ilinniartuutigut amerlanerit periarfissaqaleqqullugit Amerkami avannarlermi ilinniarnissaminnut 

imaluunniit ilinniarnerminnut atatillugu sungiusaatigalugu suliartornissaminnut. Ilinniartortagut 

piginnaaneqalissapput maani nunami Danmarkimilu pissarsiarisinnaanngisaminnik. 

Aamma taamatut Islandimik suleqateqarnerput qaffassassavarput. Peqqinnissaq eqqarsaatigalugu 

Islandimik suleqateqarluareerpugut sualumik Tunumeersut Islandip qanittuunera 

iluaqutissarsivigisalereernikuummassuk. Islandimillu suleqateqarneq sapinngisamik 

annertusarneqarsinnaavoq annertusisariaqarlunilu. Nunat marluulluta takornarianut 

pilerinartuunerput annerusumik suleqatigiissutigisinnaasariaqarparput aamma 

pikkorinneruffigilertariaqarparput niueqatigiinnissarput.  Taamaattumik Demokraatini 

kissaatigaarput Reykjavikimi aallartitaqarfimmik pilersitsisinnaanissarput misissorluassagipput, 

Islandimik suleqateqarnerput annerpaamik pissarsiaqarfigiumallugu.  

 

Alla aamma pisussaq pingaarutilik aamma nunatsinnut pingaaruteqalersinnaasoq tassaavoq 

Tuluit Nunaata EU-mit aniniarluni aalajangernera - taagorneqartoq brexitimik.  Aalajangernerup 

kingunissai arlaannaataluunniit suli oqaatigisinnaanngilai, kisianni qularutigineqassanngilaq 

kinguneqarumaarmat. Tamanna  tunngavigalugu Demokraatini iluarimaarparput, 

Naalakkersuisut Inatsisartuni ataatsimiititaliat arlallit  decembarimi Bruxellimut angalnissamut 

ilaserisimammatigit, tassani ilaatigut ilisimatitsissutigineqarumaarluni, brexit maani nunatsinni 

uangutsinnut qanoq kinguneqarumaarnersoq. 

 

Maannakkullu EU-p eqqartornerani puigussanngilarput, europami niuerfiit suli annertuumik 

pingaaruteqarmata. Europami nunanut aalisagarpassuit raajallu tunisarpagut aamma EU-mut 

tunngatillugu niuernikkut iluaqutissiissutaasut atorluartaqaagut. Kisianni suli pingaaruteqarpoq, 

EU-mut sorsuutissatta sorsuutiginissaat. Akueriinnanngisaannassavarput EU-p nioqqutissiaatitta 

ilaanni eqqussiumasannginnera. Matumani soorunami puisit amii eqqarsaatigaakka.  

Sunniiniarluarneq kiisalu Danmarkimik suleqateqarluarneq pissutaallutik, iluatsinnikuuarput 

puisip amiinik nioqqutissiaatitta EU-mut tunineqartuarsinnaanissaat tunngavilersuutigalugu 

puisinniarnerup kulturitoqqatsinnut ilaanera. Ajoraluartumilli aalajangiineq tamanna EU-mi 

atuisartunut tamanut suli anngunnikuunngilaq. Taamaattumik uggornarluinnarpoq EU- 

Kommissionip ukioq manna juulip qaammataani ilisimatitsissutigimmagu, nammineq suliassatut 

isiginngikkitsik europami atuisartut  puisip amiinik tunisassianut kalaallit nunaanneersunut 

tatiginnitseqqilernissaat. EU Kommissionip taamaallaat immikkoortumi malittarisassat tamanut 

oqartussaaffinnullu paasissutissiissutigisarniarpaat. Demokraatini isumarput naapertorlugu taama 

isummerneq sakkukippallaaqaaq aamma taamaattumik Naalakkersuisut kaammattorumavagut - 

maani Inatsisartuni ilaasortaasugut  aamma danskit naalagaaffiat suleqatigaluta - EU 

Kommissionimik tatisiniassasut qaammarsaaneq nukittorsaqqullugu anguniarlugu europami 

atuisartut puisip amii Kalaaallit Nunaanneersut piujuaannartitsinissaq anersaaralugu 

pisaasarnerannut tatiginnilersinnissaat aamma tunisassianik taamaattunik  eqqissillutik 

pisisarsinnaasut.  

 

Nunanut allanut politikkimut tunngatillugu allat pingaarutilik suliassaq tassaavoq Issittumi 

maannakkorpiaq ineriartorneq. Nunat amerligaluttuinnartut issittumut soqutiginnileriartorput, 

tassani Kalaallit Nunaat qitiulluinnartumik inissisimavoq. Soorunami soqutiginninneq 

tikilluaqqussavarput, kisianni peqataanik isumagisariaqarparput soqutiginninnerujussuup nunatut 

iluaqutissarsiviginissaa. Iluaqutaanngilaq suliap ingerlanerani nunat allamiut katassappatigut. 

Tamanna tunngavigalugu taamaattumik pingaarutilerujussuuvoq, Danmarki 

eqqaasittuassagatsigu, isumaqatigiinniarneri peqataasassalluta, Issittoq nunani allani oqalliffinni 

eqqartorneqassatillugu. Pingaaruteqarpoq Issittumi  angisuumik oqartussaaqataanitta allanut 

takutinnissaa. Taamaattumik aamma Demokraatini iluarisimaarparput Naalakkersuisut 

Inatsisartullu  sinniisaat aqqutigalugit Arctic Circlemi  massakkut sapaatip akunnerata naanerani 

Islandimi ingerlanneqartussami ilisaritissagatta. 

 

Taamatut oqaaseqarluta aamma kissaatigalugu nunanut allanut politikki eqqarsaatigalugu 

pitsaasumik amerlalluta  suli suleqatigiittuassasugut Demokraatini 2016-imi Nunanut allanut 

tunngasutigut naalakkersuinikkut ingerlatsineq pillugu nassuiaat tusaatissatut tiguarput. 

 

 

 

 


